
AZƏRBAYCAN RESPUBLIKASI NAZIRLƏR KABINETININ QƏRARI
№ 1                                                                                                                                                                    Bakı şəhəri, 7 yanvar 2020-ci il

“Dövlət orqanlarının internet informasiya 
ehtiyatlarının yaradılmasına və idarə edilməsinə 
dair Tələblər”in təsdiq edilməsi haqqında” 
Azərbaycan Respublikası Nazirlər Kabineti-
nin 2012-ci il 4 sentyabr tarixli 189 nömrəli 
Qərarında dəyişiklik edilməsi barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikası Əmək və Əhalinin Sosial  
Müdafiəsi Nazirliyinin təklifinə əsasən Azərbaycan 
Respublikasının Nazirlər Kabineti  
qərara alır: 

1. Azərbaycan Respublikası Nazirlər Kabineti-
nin 2012-ci il 4 sentyabr tarixli 189 nömrəli Qərarı 
(Azərbaycan Respublikasının Qanunvericilik Top-
lusu, 2012, № 9, maddə 915; 2016, № 9, maddə 
1579) ilə təsdiq edilmiş “Dövlət orqanlarının internet 
informasiya ehtiyatlarının yaradılmasına və idarə 
edilməsinə dair Tələblər”ə aşağıdakı məzmunda 11-
ci hissə əlavə edilsin: 

“11. İnternet informasiya ehtiyatlarının əlilliyi olan 
şəxslər üçün müyəssərliyinə dair tələblər 

11.1. Əlilliyi olan şəxslərin informasiya eh-
tiyatlarından səmərəli şəkildə faydalanması və 
istifadəsi məqsədilə internet informasiya ehtiyatının 
müyəssərliyi “WCAG (Web Content Accessibility 
Guideline) 2.1” (Veb Məzmunun Müyəssərliyinə 
dair Təlimat) beynəlxalq standartına uyğun təmin 
edilməlidir.

11.2. İnternet informasiya ehtiyatının 
müyəssərliyi aşağıdakı tələblərə uyğun olmalıdır:

11.2.1. mətn olmayan kontent üçün mətn 
alternativləri, audio və videokontentlər üçün trans-
kript, altyazılar, böyük şriftlərdən istifadə, şrift seçimi 
imkanları, rənglərin idarə olunması,  
simvollararası məsafə təmin edilməlidir;

11.2.2. zamanın tənzimlənməsi funksiyasının ya-
radılması, kontenti oxumaq və istifadə etmək üçün 
istifadəçilərə kifayət qədər vaxtın təmin edilməsi, 
proseslərin klaviaturadan idarə olunması mümkünlü-

yü, animasiyalı şəkillərin deaktiv edilməsi funksiyası-
nın icra olunması, kontentin aydın və ardıcıl olması 
təmin edilməlidir;

11.2.3. oxunaqlı və başa düşülən dildən (üslub-
dan) istifadə olunmalıdır;

11.2.4. kontentin cari və sonradan yaradılan 
müxtəlif istifadəçi veb-brauzerlər və yardımçı texno-
logiyalar ilə tam uyğunluğu təmin edilməlidir.”.

2. Mərkəzi və yerli icra hakimiyyəti orqanları, 
dövlət mülkiyyətində olan və paylarının (səhmlərinin) 
nəzarət zərfi dövlətə məxsus olan hüquqi şəxslər 
və dövlətin adından yaradılan publik hüquqi 
şəxslər dövlət orqanlarının internet informasiya 
ehtiyatlarının müyəssərliyinə dair tələblərdən irəli 
gələn vəzifələrin 2020-ci il 1 iyun tarixinədək icra 
edilməsini təmin etsinlər. 

Əli ƏSƏDOV  
Azərbaycan Respublikasının Baş Naziri 

Azərbaycan Respublikasının Prezidenti 
zati-aliləri cənab İlham Əliyevə

Zati-aliləri cənab Prezident!
Doğum gününüz münasibətilə ən xoş 

arzularımı qəbul edin. Sizə möhkəm cansağ-
lığı, xoşbəxtlik, Azərbaycan xalqının firavan-
lığı naminə ali dövləti fəaliyyətinizdə uğurlar 
arzulayıram.

Gənc təşkilat olan Nizami Gəncəvi 
Beynəlxalq Mərkəzinin əldə etdiyi möhtəşəm 

nailiyyətlər münasibətilə Sizə ən səmimi 
təbriklərimi çatdırıram. 

Hörmətlə,

Oskar RİBAS REYQ 
Andorranın sabiq Baş Naziri  

(1982-1984, 1990-1994)

Azərbaycan Respublikasının Prezidenti 
zati-aliləri cənab İlham Əliyevə

Hörmətli cənab Prezident!
Doğum gününüz münasibətilə Sizə ən xoş 

arzularımı çatdırır, Yeni ilinizi təbrik edirəm. 
Sizi, həmçinin rəhbəri olduğum, irqçilik və 

ayrı-seçkiliklə mübarizə kimi ümumi məqsəd 
ətrafında birləşən şəhərlər şəbəkəsinə daxil 
olan 500-dən çox şəhərin adından təbrik 
edirəm. 

Qlobal Bakı Forumunda iştirak üçün iki 
il ərzində ardıcıl olaraq Azərbaycana səfər 
etməkdən, həmçinin 2020-ci ildə ölkənizə 
dəvət olunmaqdan şərəf hissi duyuram.

Sizin rəhbərlik etdiyiniz ölkə ildən-ilə 

inkişaf edərək, dünyanın və bəşəriyyətin taleyi 
barədə düşünən, sülh və dialoq naminə birgə 
səy göstərərək mədəni müxtəlifliyə hörmətlə 
yanaşan çoxsaylı insanların bir araya gəldiyi 
məkana çevrilib. 

Sizinlə bu ilin mart ayında yenidən 
görüşmək ümidindəyəm. 

Dərin hörmətlə,

Benedetto ZAKÇİROLİ 
İrqçiliklə Mübarizə üzrə Avropa 

Şəhərlər Koalisiyasının (ECCAR) 
prezidenti

Azərbaycan Respublikasının Prezidenti 
zati-aliləri cənab İlham Əliyevə

Hörmətli cənab Prezident!
Azərbaycanın uzaqgörən və müdrik 

rəhbəri kimi Sizi doğum gününüz münasibətilə 
təbrik edir, Sizə möhkəm cansağlığı və 
xoşbəxtlik, ölkənizə sülh, firavanlıq və tərəqqi 
arzulayıram.   

Həmçinin Sizi planetin gələcəyi naminə 
beynəlxalq müzakirələrin aparıldığı nü-

fuzlu platformaya çevrilmiş Nizami Gəncəvi 
Beynəlxalq Mərkəzinin əldə etdiyi möhtəşəm 
nailiyyətlərə görə təbrik edirəm.

Hörmətlə,

Əmir DOSSAL 
Qlobal Tərəfdaşlıq Forumunun sədri

Azərbaycan Respublikasının Prezidenti 
zati-aliləri cənab İlham Əliyevə

Möhtərəm İlham Heydər oğlu!
Doğum gününüz münasibətilə “ARETİ” 

Beynəlxalq Şirkətlər Qrupunun rəhbərliyi və 
kollektivi adından ən səmimi təbriklərimizi 
qəbul edin.

Sizin uzaqgörən siyasi xadim 
keyfiyyətləriniz, perspektiv və cari məqsəd və 
hədəfləri müəyyənləşdirərkən geniş düşüncə 
tərziniz, bu məqsəd və hədəflərə çatmaqda 
əzmkarlığınız Azərbaycan Respublikasının 
Prezidenti kimi ali dövləti vəzifədə uğurlu 
fəaliyyətinizi təmin edir.

Əminəm ki, Sizin milli lider və dövlət 
xadimi istedadınıza, ensiklopedik biliklərinizə, 
insan və vətəndaş kimi bir çox digər 

məziyyətlərinizə Azərbaycan Respublika-
sının qüdrətinin möhkəmlənməsi və onun 
vətəndaşlarının rifahının yüksəldilməsi yolun-
da bundan sonra da hələ uzun illər ehtiyac 
duyulacaqdır. 

Doğum gününüz münasibətilə Sizə 
səmimi-qəlbdən möhkəm cansağlığı, 
tükənməz enerji, gözəl ölkənizin əməksevər 
xalqının firavanlığı naminə yeni böyük zəfərlər 
diləyirik. 

Dərin hörmətlə,   

İqor MAKAROV 
“ARETİ” Beynəlxalq Şirkətlər 

Qrupunun prezidenti

Nazirlər Kabinetində “ACWA Power” və  
“Masdar” şirkətləri ilə bərpaolunan enerji üzrə  
pilot layihələrə dair İcra müqavilələri imzalanıb

�� Yanvarın 9-da Azərbaycan Respublikasının Baş Naziri 
Əli Əsədovun iştirakı ilə Nazirlər Kabinetində Energetika 
Nazirliyi ilə Səudiyyə Ərəbistanı Krallığının “ACWA Power” 
və Birləşmiş Ərəb Əmirliklərinin “Masdar” şirkətləri arasında 
bərpaolunan enerji üzrə pilot layihələrin reallaşdırılmasına dair 
İcra müqavilələri imzalanıb.

İmzalanma mərasimində çıxış 
edən Baş Nazir Əli Əsədov Prezident 
İlham Əliyevin apardığı uğurlu iqtisadi 
siyasətin nəticəsində ölkəmizdə enerji 
təhlükəsizliyinin tam təmin edildiyini 
deyib. Baş Nazir bildirib ki, bunun-
la bərabər bütövlükdə Azərbaycan 
iqtisadiyyatının inkişafı, qeyri–neft 
sektorunun yüksəlişi bizi yeni çağı-
rışlarla üzləşdirir və yeni yanaşmalar 
tələb edir.

“Son illərdə aparılmış islahatların 
bir hissəsi bərpaolunan enerji isteh-
salı ilə bağlıdır. Bu sahədə bir sıra 
təşəbbüslər uğurla reallaşdırılıb və 
bərpaolunan energetika sahəsi son 
dövrlərdə yaşıl iqtisadiyyatın inkişa-
fında önəmli yer tutub. Bu gün, bura-
da xarici şirkətlərlə yeni müqavilələrin 
imzalanması bu sahədə atılan ciddi 
addımlardan biridir. Bu müqavilələr 
Azərbaycana sərmayə yatırılmasını 
nəzərdə tutur ki, bu da, ilk növbədə, 
milli iqtisadiyyatımıza stimul verəcək, 
yeni iş yerləri açılacaq. Bu layihələr 
ölkəmizin enerji dayanıqlılığını təmin 
edəcək. Bərpaolunan enerji istehsalı 
ölkəmizdə yaşıl iqtisadiyyatın inkişa-
fına töhfə verəcək”, – deyə Baş Nazir 
Əli Əsədov qeyd edib.

Baş Nazir Energetika Nazirli-
yini, “ACWA Power” və “Masdar” 
şirkətlərini müqavilələrin imzalanması 
münasibətilə təbrik edib və uğurlar 
arzulayıb. 

Energetika naziri Pərviz Şahbazov 
bildirib ki, elektrik enerjisi istehsalının 
bərpaolunan enerji mənbələri hesa-
bına şaxələndirilməsi Azərbaycan 
Respublikası Prezidentinin diqqət 
yetirdiyi prioritetlərdən biridir. Bu 
müqavilələri imzalamaqla ölkəmizdə 
bərpaolunan enerji sahəsində yeni 
inkişaf mərhələsinə başlayırıq. 
Azərbaycanda bərpaolunan enerji 
sahəsində ilk xarici tərəfdaşlarımız 
kimi “ACWA Power” və “Masdar” 
şirkətləri ilə əməkdaşlığımız dayanıq-
lı, təmiz enerji ilə bağlı hədəflərimizə 
çatmaqda qarşılıqlı maraqlarımıza 
töhfə verəcək.  

“ACWA Power” şirkətinin idarə 
heyətinin sədri Mohammad Abunay-
yan deyib: “Azərbaycan hökuməti ilə 
bu müqaviləni imzalamaqdan qürur 
duyuruq. Bu layihə ölkədə enerji 
mənbələrini şaxələndirmək məqsədilə 
bərpaolunan enerjinin payının artı-
rılmasına töhfə verərək Azərbaycan 
hökumətinin yeni xidmət sahələri, 
sənaye sektorları və yeni iş yerlərinin 
yaradılması ilə bağlı təşəbbüslərini 
dəstəkləyəcək”.

“Masdar” şirkətinin icraçı direk-
toru Mohammed Jameel Al Ramahi 
isə qeyd edib ki, 30-dan çox ölkədə 
bərpaolunan enerji layihələrinin 
reallaşmasında aparıcı rol oynayan 
şirkətimiz 200 meqavatlıq günəş 
enerjisi layihəsini həyata keçirmək 

üçün Azərbaycanla tərəfdaş ol-
maqdan məmnundur. On ildən 
çox təcrübəmizlə biz Azərbaycan 
hökumətinə və onun təmiz enerjiyə 
keçidinə dəstək verməkdən qürur 
duyuruq.

Daha sonra sənədlər imzalanıb. 
Müqavilələri Azərbaycan tərəfdən 
Energetika naziri Pərviz Şahba-
zov, “ACWA Power” şirkətinin idarə 
heyətinin sədri Mohammad Abu-
nayyan və “Masdar” şirkətinin icraçı 
direktoru Mohammed Jameel Al 
Ramahi imzalayıblar. Müqavilələrə 
əsasən, “ACWA Power” şirkəti ilə 
240 meqavat gücündə külək, “Mas-
dar” şirkəti ilə isə 200 meqavatlıq 
günəş elektrik stansiyalarının tikintisi 
ilə bağlı pilot layihələr icra ediləcək. 
Külək və günəş enerjisi layihələri üzrə 
ümumilikdə, təxminən illik 1,4 milyard 
kilovat/saat elektrik enerjisinin isteh-
salı proqnozlaşdırılır.  

Xatırladaq ki, “Azərbaycan 
Respublikasının energetika sekto-
runda islahatların sürətləndirilməsi 
haqqında” Azərbaycan Respublikası 
Prezidentinin 2019-cu ildə imza-
ladığı Sərəncama uyğun olaraq, 
bərpaolunan enerji mənbələrindən 
istifadənin genişləndirilməsi 
məqsədilə 9 beynəlxalq enerji şirkəti 
ilə əməkdaşlıq əlaqələri yaradı-
laraq intensiv müzakirələr aparı-
lıb. “ACWA Power”  və  “Masdar” 
şirkətləri təkliflərini təqdim edən 
7 şirkət arasında üç mərhələdən 
ibarət seçim prosesi nəticəsində 
müəyyən edilib. İlk mərhələdə ölkədə 
müəyyənləşdirilmiş tariflərə uyğun 
qiymət təklifləri təqdim edən şirkətlər 
seçilib. İkinci mərhələdə investorlara 

verilməsi nəzərdə tutulan zəmanətlər 
və götürüləcək öhdəliklər, layihələrin 
həyata keçiriləcəyi ərazilər, habelə 
elektrik enerjisi  şəbəkəsində apa-
rılacaq gücləndirmə işləri üzrə ən 
əlverişli təklifləri verən şirkətlər 
seçilib. Üçüncü mərhələdə isə 
seçilmiş şirkətlərlə şərtlərin daha 
da dəqiqləşdirilməsi və layihələrin 
iqtisadi cəlbediciliyinin artırılması 
məqsədilə danışıqlar aparılıb və bu 
mərhələnin yekunu olaraq, ötən il 
oktyabrın 31-də şirkətlərin təklifləri 
olan zərflər açılıb. “ACWA Power” və 
“Masdar” şirkətləri ilə pilot layihələr 
üzrə əməkdaşlığa dair qərar qəbul 
edilib. 

Layihələrin icrasına hazırlıq 
məqsədilə “Bərpaolunan enerji 
mənbələrindən istifadə sahəsində 
pilot layihələrin həyata keçirilməsi 
tədbirləri haqqında” Azərbaycan 
Respublikası Prezidentinin 2019-cu il 
5 dekabr tarixli Sərəncamı ilə yaradıl-
mış Komissiyanın tərkibində fəaliyyət 
göstərən işçi qrupları tərəfindən 
tədbirlər həyata keçirilir.

Qeyd edək ki, “ACWA Power” 
şirkəti hazırda qlobal miqyasda 
bərpaolunan enerji sahəsində 8000 
meqavat olmaqla elektrik enerjisi 
sahəsində ümumilikdə 30 min 200 
meqavat qoyuluş gücünə bərabər 
istehsal və 45 milyard ABŞ dolları 
məbləğində investisiya portfelinə 
malikdir. “Masdar”  şirkəti  isə 
bərpaolunan enerji sahəsi üzrə 
hazırda ümumi qoyuluş gücü 4000 
meqavat həcmində istehsal portfelinə 
sahib olmaqla bu sahəyə indiyədək 
8,5 milyard dollar investisiya yatırıb.

AZƏRTAC

Azərbaycan Respublikasının Prezidenti 
zati-aliləri cənab İlham Əliyevə

Zati-aliləri cənab Prezident!
Doğum gününüz münasibətilə Sizə 

təbriklərimi çatdırır, müdrik rəhbərliyinizlə 
Azərbaycanda inkişaf və innovasiyanın da-
vam etməsini arzulayıram. 

Ötən yeddi ildə Bakı Qlobal Forumu 
vasitəsilə sülh quruculuğu sahəsində əldə 
etdiyiniz uğurlara görə Sizi təbrik edirəm 
və gələcəkdə bu sahədə görəcəyiniz işləri 

səbirsizliklə gözləyirəm. Yeni ilin Sizə 

cansağlığı, xoşbəxtlik və uğurlar gətirməsini 
diləyirəm. 

Hörmətlə,
Kərim XƏLILI 

Əfqanıstanın sabiq vitse-prezidenti, 
Məhəmməd Taqi XƏLILI  

Əfqanıstanın Azərbaycandakı  
sabiq səfiri

Azərbaycan Respublikasının Prezidenti  
zati-aliləri cənab İlham Əliyevə

Hörmətli cənab Prezident!
Doğum gününüz münasibətilə Sizi təbrik 

edir, Azərbaycan xalqının firavanlığı naminə 
fəaliyyətinizdə Sizə möhkəm cansağlığı və 
xoşbəxtlik arzulayıram. Azərbaycan dövləti 
Sizin rəhbərliyinizlə dünyada böyük nüfuz 
qazanıb. Bu nüfuz məhz Sizin uzaqgörən 
siyasətiniz və əsl vətənpərvər kimi mövqeyi-
niz sayəsində mümkün olub.  

Ölkənizin qazandığı möhtəşəm uğur-

lar, həmçinin Nizami Gəncəvi Beynəlxalq 
Mərkəzinin əldə etdiyi müvəffəqiyyətlər 
münasibətilə Sizi səmimi-qəlbdən təbrik 
edirəm. Əminəm ki, gələcəkdə bu təşkilat 
çərçivəsində daha fəal müzakirələr aparılacaq.   

Hörmətlə,

Petre ROMAN 
Rumıniyanın sabiq Baş naziri  

(1989-1991)

Abşeron rayonunun ərazisində 
avtomobil yollarının əsaslı təmiri ilə 

bağlı əlavə tədbirlər haqqında
Azərbaycan Respublikası Prezidentinin Sərəncamı
Azərbaycan Respublikası Konstitusiyası-

nın 109-cu maddəsinin 32-ci bəndini rəhbər 
tutaraq qərara alıram:

1. Abşeron rayonunun Saray, Ceyranba-
tan, Mehdiabad, Qobu qəsəbələrinin və Ma-
sazır kəndinin ərazilərində ümumi uzunluğu 
29,2 kilometr olan avtomobil yollarının əsaslı 
təmiri məqsədilə Azərbaycan Respublikası-
nın 2020-ci il dövlət büdcəsinin dövlət əsaslı 
vəsait qoyuluşunun (investisiya xərclərinin) 
bölgüsündə avtomobil yollarının tikintisi və 
yenidən qurulması üçün nəzərdə tutulmuş 
vəsaitin 19,7 milyon (on doqquz milyon yeddi 

yüz min) manatı Azərbaycan Avtomobil Yolla-
rı Dövlət Agentliyinə ayrılsın.

2. Azərbaycan Respublikasının Maliyyə 
Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin.

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLIYEV 
Azərbaycan Respublikasının Prezidenti

Bakı şəhəri, 9 yanvar 2020-ci il

Prezident İlham Əliyev “ACWA Power” şirkətinin idarə heyətinin 
sədrini və “Masdar” şirkətinin icraçı direktorunu qəbul edib

(əvvəli 1-ci səhifədə)
Prezident İlham ƏLİYEV dedi: 
– Ölkəmiz haqqında dediyiniz xoş 

sözlərə görə sizə təşəkkür edirəm. 
Mənim şəxsi salamımı və ən xoş arzu-
larımı Əlahəzrət Kral Salmana, Vəliəhd 
Şahzadəyə çatdırmağınızı sizdən xahiş 
edirəm. Qeyd etdiyiniz kimi, Səudiyyə 
Ərəbistanı və Azərbaycan arasında 
əlaqələr çox yüksək səviyyədədir və 
biz çox yaxın dost, tərəfdaş və qardaş 
ölkələrik. Mən bu əlaqələri qardaşlıq 
əlaqələri adlandırardım. Biz beynəlxalq 
institutlarda bir-birimizi dəstəkləyirik. Biz 
BMT-də, İslam Əməkdaşlıq Təşkilatında 
birgə fəaliyyət göstəririk. Bildiyiniz kimi, 
bu yaxınlarda Azərbaycan Qoşulma-
ma Hərəkatına sədrliyi qəbul etdi. Biz 
bu təşkilata üç il müddətində sədrlik 
edəcəyik. Sizin və Birləşmiş Ərəb 
Əmirliklərindən olan dostların dəstəyi ilə 
bu təşkilatın sədri kimi çox fəal olmaq, 
təşkilatın üzvlərini və onların maraqları-
nı dəstəkləmək və bu qurum daxilində 
daha güclü vəhdət yaratmaq istəyirik. 
Əlbəttə ki, bunu həmişə dostlarımla, 
ölkənizin rəhbərləri ilə müzakirə edərkən 
bildirdiyimiz kimi, Səudiyyə Ərəbistanı ilə 
Azərbaycan arasındakı əlaqələrə bu gün 
iqtisadi dəstək lazımdır.

Buna görə də biz həmişə iqtisadi 
əməkdaşlığın siyasi əməkdaşlığın 
səviyyəsinə necə çatdırılması barədə 
danışırdıq. Bu, asan deyil, lakin bu 
gün biz çox vacib bir addım atdıq. 
Həqiqətən də bu, bir çox digər investor-
lar üçün yol açır. Onlar “ACWA Power” 
və “Masdar”ın burada olduqlarını, yüz 
milyon dollarlıq investisiyalar qoy-
duqlarını, bizim gələcəyimizə etibar 
etdiklərini görəcəklər. Buna görə bir 
çox digər investorlar da sizin arxanız-
ca gələcəklər. Həmçinin tərəfdaşların 
seçilməsi prosesində biz artıq bu 
sahəyə marağın olduğunu gördük. Bu 
maraqları yaradan bir çox amillər var. 
Birincisi, Azərbaycandakı siyasi sabitlik, 
proqnozlaşdırma, iqtisadi inkişaf, 
həmçinin şaxələndirilmiş infrastruktur, 
ixrac imkanları. Qeyd etdiyim kimi, bu 
gün biz təkcə neft və qazı yox, həm də 
elektrik enerjisini ixrac edirik. Böyük 
potensial var, xüsusilə bərpaolunan 
enerji sektorunda. Beləliklə, bu layihə 
bizim üçün çox vacibdir. Sizə bu 
qərarı verdiyiniz üçün minnətdarlığımı 
bildirmək istəyirəm. Bilirsiniz ki, bu cür 
böyük qərarlar hökumətin dəstəyi ilə 
verilir. Bilirik ki, Səudiyyə Ərəbistanının 
hökuməti bu qərarı dəstəkləyir və buna 

görə çox minnətdarıq. Bu, bizim aramız-
dakı yaxın dostluq əlaqələrimizin daha 
bir əlamətidir. 

* * *
Birləşmiş Ərəb Əmirliklərinin 

“Masdar” şirkətinin icraçı direktoru 
Mohammed Jameel Al RAMAHİ dedi:

– Cənab Prezident, icazə verin 
hökumətim, Birləşmiş Ərəb Əmirlikləri 
və “Masdar” şirkətinin səhmdarları 
adından bizə bu imkanı yaratdığınız 
üçün Sizə təşəkkür edim. Karbonsuz-
laşdırma dövrü istiqamətində planları-
nızda iştirak etmək, onları dəstəkləmək 
öhdəliyini üzərimizə götürmüşük. 
Dünyanın gələcəyi karbonsuzlaşdırma 
istiqamətində ənənəvi enerji istehsalı 
üsullarından asılılığı azaldaraq daha 
təmiz gələcəyə doğru gedir. “Masdar” 
şirkəti olaraq biz diqqətimizi dayanıqlı 
şəhər icmalarına, bərpaolunan enerji və 
gələcək texnologiyalara yönəldirik.   

Cənab Prezident, bu prosesdə 
iştirak etmək və Sizin tərəfdən 
seçilmək böyük şərəfdir. Bilirik ki, Sizin 
dəstəyiniz, aydın təlimatınız, Sizin baxı-
şınız olmasaydı, biz burada önünüzdə 
əyləşməyəcəkdik. 

Bir daha çox sağ olun, cənab 
Prezident. Ölkənin və dünyanın qürur 

duyacağı bir nəticəyə nail olmaq 
məsələsində bizə etibar edə bilərsiniz, 
inşallah.

* * *
Prezident İlham ƏLİYEV dedi:
– Çox sağ olun. Bu gün 

Azərbaycandakı enerji layihələrinin 
inkişafında yeni bir mərhələyə şa-
hidlik edirik. Bu ili – 2020-ci ili belə 
bir mühüm hadisə ilə başlamaq-
dan çox məmnunam. Bunun yaxşı 
gələcəyi olacaq, ölkələrimizi bir-birinə 
daha da yaxınlaşdıracaq. Səudiyyə 
Ərəbistanından olan turist qonaqları 
qeyd etdiniz. Zənnimcə, Birləşmiş Ərəb 
Əmirliklərindən olan turistlərin sayı 
da buna bərabərdir. Sizin ölkələrinizə 
səyahət edən azərbaycanlıların da 
sayı artır. Bu, sadəcə, turistlərə təklif 
etdiklərimizlə bağlı deyil. Bunun 
səbəbi insanların burada özünü rahat 
hiss etməsidir. Azərbaycanlılar sizin 
ölkələrinizə, sizin vətəndaşlarınız da 
Azərbaycana səyahət edərkən özlərini 
öz evlərindəki kimi hiss edirlər. Bu İcra 
Müqaviləsinin imzalanması mərasimi 
də ölkələrimiz arasındakı əlaqələri 
gücləndirəcək.

